
Le Labirynth de Fortune. Premiere Partie

Qui ont regné des ans quarante quatre

Oultre deux cens, que vins leur regne abatre

Et leur baillay pour roys des dictateurs
Boneur

Le tiers, le quint, et le sixiesme Roy

Je fiz monter de bas & hault arroy,

C’est assavoir Servius Tullius

Tarquin le pris[c]e, Tulus Hostilius

Que feiz regner en paix et sans derroy.
Maleur

Derroy souffrit Hostilius Tulus,

Car fouldroyé fut comme Romulus

Du feu venant du ciel a grant destresse

Le dernier roy feiz bannir par Lucresse

Qui se nommoit Tarquinus Superbus
Bon eur

Par dictateurs et consules notables

Au bien commun plus que a eux proffitables

Feiz gouverner le bien commun romain

Qui sceurent bien conquerir soubz leur main

Plusieurs pays et provinces sortables
Maleur

Sortir feit hors de leurs lieux telz consules

Jules Cesar et les tinst comme exulles

Quant quatre cens soixante ans en tel eur

Eurent regné, puis premier empereur

Fut et submist terres, mers, et insules
Bon eur

Pour mettre loix & Romme par escript

On feit estatz de dix hommes d’esprit

Le plus grant fut Apius Claudius

Jadis venu de Apius Clausius

Lequel acquist nom de pere conscript
Maleur

Conscript il fut avec les maleureux

Car de Virgine y fut tant amoureux

Qu’il en donna ung tresfaulx jugement

Dont il fut prins prisonnier justement

Ou il se occist d’un despit doloureux
Bon eur

Actilius Regulus surnommé

Plebeian vertueux bien nommé

Feiz labourer puis consule de Romme

Et de Carthage avoir victoire en somme

Et d’autre gens, dont fut bien renommé
Maleur

Regnom eut grant prudence et hardiesse

Mais a la fin je luy jouay finesse

Car Xantipus le prinst, puis fut encloz

En ung vaisseau faict de poinctes de cloux

Ou il mourut martir par grant destresse
Bon eur

Consul [le] feiz de Romme par sept foiz

Et triumpher Marius, toutesfoiz

N’estoit extraict de noble parentaige

